
С. Чыгрын, Лірыка, Слонім, 2007 
У кніжку-малютку ўвайшлі вершы 
Сяргея Чыгрына пра каханне, 
напісаныя ў розны час.  

Першы снег 
 
У цябе ёсць мара – першы снег, 
Першы снег – збылася твая мара. 
Хай нясе, як памяць ў белы свет, 
Снежную маўклівасць наша Шчара. 
Першы снег – як першы пацалунак, 
Што растаў слязінкамі з вачэй. 
Першы снег – твой лепшы падарунак, 
Што растаў слязінкамі з вачэй. 
Я даўно пра гэта і не мару: 
Першыя снягі мае прайшлі. 
Лёгка топчам першы снег ля Шчары, 
Дзе вядомыя Агінскія жылі. 
І здалося: выйшаў нам насустрач 
Слаўны гетман – слонімскі староста. 
Патаптаць сняжок, відаць, не супраць, 
Ці зіме парадавацца проста... 
Першы снег – і памяць, і надзея, 
Дзеля іх і хочацца нам жыць. 
Ты цяпер чароўна разумееш, 
Чаму доўга снег той не ляжыць. 
Яго стопчуць людзі і машыны, 
Ды праз год ён вернецца ізноў. 
Першы снег – пяшчотны і адзіны, 
Будзе клікаць на Куццю сяброў. 
І сябры прыйдуць... ды знікне снег, 
Адплыве у лета твая мара... 
Хай нясе, як памяць ў белы свет, 
Снежную маўклівасць наша Шчара. 

Закаханыя вершы 
 
У нас такі, мая любая, лёс: 
Нарадзіўся – адразу грэшны. 
Я табе ў падарунак прынёс 
Закаханыя вершы. 
Ты запросіш мяне за стол 
Распісны і, відаць, даўнейшы. 
Хай цябе апякуць, як укол, 
Закаханыя вершы. 
Ты спытаеш, а я змаўчу, 
Бо пісаў самай шчырай і лепшай, 
Ты павінна душою адчуць 
Закаханыя вершы. 
Я пайду і пакіну табе 
Замест лекаў усіх даражэйшых, 
Хай цябе суцяшаюць ў журбе 
Закаханыя вершы. 
Усё на свеце знікае, як дым, 
Час імклівы і безуцешны... 
Добра быць на зямлі маладым 
І пісаць закаханыя вершы. 

* * * 
 
Ва ўсім вінаваты я сам, 
Цябе не вініў я ніколі. 
А наш гарадок – не Версаль, 
Дзе можна душу супакоіць. 
Я ціха пакіну твой лёс – 
Спатканняў закончыўся баль. 
І высахнуць шчокі ад слёз... 
Ды толькі прычым тут Версаль?.. 

Манашка 
 
Ты пакліч мяне, манашка, 
На пустэльным цвінтары. 
Я прыйду, як стане цяжка, 
За святарныя муры. 
Ты мяне схавай у келлі 
І налі віна “Кагор”, 
Каб душы дзве затрымцелі 
І – per aspera – да зор. 
Свечкі полымя патухне, 
Мы з табою памаўчым. 
І нас храм дваіх прытуліць, 
Як паломнікаў ўначы. 
А пад раніцу званіца 
Нас разбудзіць у цішы... 
Будуць доўга храму сніцца 
Дзве шчаслівыя душы. 

* * * 
 
Мы з табою – як дзве вясны 
Сустрэліся на паўдарозе, 
Мы з табою – як дзве віны 
У адным астрозе. 
Мы з табою – як дзве зары 
Над трывожнай бяссонніцай, 
Мы з табою – як дзве гары, 
А бывае і горы сходзяцца. 

* * * 
 
Без цябе гэты горад чужы, 
Без цябе я таксама чужы, 
І сны мае без цябе чужыя, 
І позіркі іншых – 
Чужыя позіркі. 
З’яўляешся ты – 
Усё для мяне становіцца 
Блізкім і дарагім, 
Толькі я для цябе – чужы. 

Калізіі душы 
 
 
* * * 
Падараваў табе кветкі, 
Якія яшчэ не выраслі – 
Няхай яны нагадваюць табе пра мяне. 
 
* * * 
Я цалаваў цябе ўспамінамі, 
А ты плакала, седзячы на ложку – 
Успаміны былі далёка ад цябе. 
 
* * * 
Дождж стукае ў акно – 
Просіцца ў твой дом... 
Пад дажджом стаю я. 
 
* * * 
Ты ад мяне нешта ўтойваеш, 
Табе – баліць, табе – цяжка... 
Калі я стану тваёй хуткай дапамогай? 
 
* * * 
Ты жыла ў маім сэрцы, 
Цяпер – пераехала ў іншае... 
І не паклікала мяне на наваселле.  

* * * 
Я прысвяціў табе вершы, 
А табе хацелася салодкага віна, 
Каб запіць маю горкую паэзію. 
 
* * * 
Ты праходзіш побач, 
І нешта абрываецца ўнутры... 
Месяц праходзіш побач, год, жыццё. 
 
* * * 
Не пазваніла ты. 
І я не званю... 
Я да цябе яшчэ не прыехаў. 
 
* * * 
У тваім акне – ноч, 
У маім – вечар, 
А ў чужых вокнах заўсёды дзень. 
 
* * * 
 Чуеш, ідзе дождж? 
Але ты яго не пачула 
З-за дажджу. 

Cцяна 
 
На бярвяне, што зарасло травою, 
Сяджу з табой за цёмнаю сцяною, 
Мы піва п’ем, ты курыш цыгарэты, 
Табе прынёс з мясцовае газеты 
Навіны нашы, а яны абы якія — 
Мы нейкія з табой сёння чужыя. 
 
Сцяна халодная нам сэрцы халадніць, 
Яна трывожыць нас і, мабыць, кпіць, 
Але сцяне той нічагусенькі не трэба: 
Ні піва, ні пяшчоты і ні хлеба, 
Ёй усероўна, дзе стаяць і быць: 
Яна не ўмее не кахаць і не любіць. 
 
Сцяна маўчыць, ты пачынаеш 

замярзаць, 
Мне хочацца цябе пацалаваць, 
Цяплом сагрэць і вусны твае, шчокі, 
Ды толькі я з табою адзінокі. 
Ты халадней здаешся, чым сцяна, 
Чыя скажы у гэтым ёсць віна? 
 
Сцяна не за плячыма ў нас з табою — 
Сцяна між намі зарасла травою, 
І не прабіць сцяну нашых адносін... 
А я паеду заўтра ў сваю восень, 
А ты у лета пабяжыш на танцы, 

Каб там з другім да раніцы застацца. 
 
І толькі будзе ўслед глядзець сцяна — 
Не здрадзіць, не падмане больш яна. 
Я на калені стану ля сцяны, 
Каб больш не чуць пякучае маны, 
Каб усё пакінуць і цябе забыць — 
Мне хочацца сцяною сёння быць. 

Cланімчанка 
 
Паеду з табою на Брэсцкую — 
І забуду цябе я кепскую, 
А на вуліцы на Яршова 
Падару табе шчырае слова. 
А пасля на Тапалёвай 
Будзе добра з табою і клёва... 
А пад раніцу ў Лабазоўцы 
Нас памые промнямі сонца. 

* * * 
 
Дажджамі змыта “бабіна лета”, 
Даўно дакапалі бульбу вяскоўцы. 
А тут у вёсцы — краіна кветак, 
А тут у вёсцы нам болей сонца. 
І студня рыпіць старым жураўлём, 
І рэжацца сечка, і возіцца сена. 
І печка нагрэлася жоўтым агнём... 
І ты прысела да мяне на калена 

Без цябе 
 
Ты пакінула мой горад, 
А паехала ў чужы. 
І цяпер гняздзіцца гора 
Без цябе ў маёй душы. 
Без цябе — чужыя людзі, 
І касцельныя званы. 
І ніколі больш не будзе  
Без цябе нашай вясны. 
Ап’яніць чаромха цветам 
Ля каплічкі Дамініка, 
Толькі сумна усё гэта 
Без цябе, мая дзяўчынка. 
Ты ж пакінула мой горад 
І паехала ў чужы, 
А таму гняздзіцца гора 
Без цябе ў маёй душы. 

Пстрычка 
 
Прылятала стомленай сінічкай 
Пад маё мужчынскае крыло, 
Называў цябе пяшчотна Пстрычкай, 
І дарыў вязанку цёплых слоў. 
Слухаў нашу гутарку-крынічку 
Стары горад хуткасцю машын, 
Для мяне адной на свеце Пстрычкай 
Ты была для сэрца і душы. 
А калі згаралі ў небе знічкі, 
Маладзік спакусліва свяціў. 
Цалаваў я вусны мілай Пстрычкі 
І яе, прыгожую, любіў... 
А цяпер у горад мой сінічка 
Прылятае, стукае ў акно. 
Можа гэта вестачка ад Пстрычкі, 
Ці аб тым, што страчана даўно? 

* * * 
 
Сумная глыбінка кружыць галаву, 
У гэтай крутаверці я з табой жыву, 
Цяжкі панядзелак з лёгкай серадою 
Мы палечым півам ці сырой вадою. 
“Прымай” пачастуе нас сусед багаты, 
А з дымком згадаюцца ў горадзе 
дзяўчаты. 
Бо пілі учора, нібы на вяселлі, 
Цалаваў я вусны і твае калені. 
Ты мяне кахала і была прыгожай, 
І вяла дадому на пахучы ложак. 

Мая вясна 
 
Я вясну пазнаю па жаночых нагах, 
Па усмешках дзяўчат і вясёлых вачах. 
Толькі што мне яны, у мяне ты – адна, 
Стройным ножкам тваім 
                         хай зайздросціць вясна. 
Хай мужчыны глядзяць, 
                            прыхмялеўшы ад піва, 
Што з табою іду, 
                         што з табой я шчаслівы. 
А пасля, калі ноч зноў настане глыбокая, 
Пасля стрэчы з табой будзе стома 
салодкая, 
Будзе ў доме вясна і зімою, і летам... 
Я цябе не аддам анікому за гэта. 

Актава 
 
Каляды. Купалле. Каліна. 
Калоссе. Каханне. Каміла. 
Княства. Кларнет. Кавярня. 
Купала. Куфар. Кнігарня. 
Камень. Калодзеж. Крыніца. 
Касьба. Кветка. Кісліца. 
Клунак. Клопат. Карэц. 
Крыўда. Клямка. Канец. 

Змест 

Ва ўсім вінаваты я сам... 
Манашка 
Мы з табою – як дзве вясны... 
Без цябе гэты горад чужы... 
Калізіі душы 
Сцяна 
Сланімчанка 
Дажджамі змыта “бабіна лета”... 
Без цябе 

Мая вясна 

